
Pravila u vrijeme oružanih sukoba

usvojena na 10. Svjetskoj medicinskoj skupštini, Havana, Kuba, listopad 1956.,

publicirana na 11. Svjetskoj medicinskoj skupštini, Istambul, Turska, listopad 1957.,

i dopunjena na 35. Svjetskoj medicinskoj skupštini, Venecija, Italija, listopad, 1983.

1. Medicinska etika u vrijeme oružanih sukoba identična je medicinskoj etici u vrijeme mira, što je ustanovljeno Međunarodnih kodeksom medicinske etike Svjetskog medicinskog udruženja. Primarna obaveza liječnika je njegova profesionalna dužnost; prilikom obavljanja svoje profesionalne dužnosti liječnik se prvenstveno rukovodi svojom savješću.

2. Primarni zadatak medicinske profesije je očuvanje zdravlja i spašavanje života. Zbog toga je neetično da liječnici:

a) Daju savjete ili sprovode profilaktičke, dijagnostičke ili terapijske postupke koji nisu u interesu pacijenta.

b) Slabe tjelesnu ili mentalnu snagu ljudskog bića, ako to nije terapijski opravdano.

c) Koriste naučna znanja da bi se ugrozili zdravlje ili uništio život.

3. Eksperimenti na ljudima u vrijeme oružanih sukoba regulirani su istim pravilima kao i u miru; strogo su zabranjeni eksperimenti na svim osobama koje su lišene slobode, posebno na civilnim i vojnim zarobljenicima kao i nad stanovništvom u okupiranim zemljama.

4. U hitnim slučajevima liječnik mora uvijek pružati potrebnu zaštitu nepristrano i bez obzira na spol, rasu, nacionalnost, religiju, političku pripadnost ili na bilo koji sličan kriterij. Ovakva medicinska pomoć mora se pružati sve dok je neophodno i izvodljivo.

5. Pri obavljanju svoje dužnosti, liječnik mora čuvati medicinsku tajnu.

6. Privilegije i druge mogućnosti koje se nude liječniku nikada ne smiju biti korištene u neprofesionalne svrhe.

Pravila zaštite bolesnih i ranjenih, posebno u vrijeme sukoba

A.
1. U svim uvjetima, svaka osoba, vojnik ili civil, mora brzo primiti zaštitu koja mu je potrebna, bez obzira na spol, rasu, nacionalnost, religiju, političku pripadnost ili bilo koji drugi sličan kriterij.

2. Sve procedure štetne po zdravlje, tjelesni ili mentalni integritet ljudskog bića su zabranjene izuzev u slučajevima gdje su terapijski opravdane.

B.
1. U hitnim slučajevima, od liječnika i pomoćnog osoblja se zahtjeva da pruže neodložnu pomoć na najbolji mogući način. Razlika među pacijentima može se praviti samo na osnovu hitnosti pružanja medicinske pomoći.

2. Članovima medicinske i pomoćnih profesija mora biti garantirana potrebna zaštita kako bi slobodno obavljali svoje profesionalne aktivnosti. Liječnicima i pomoćnom osoblju koje se nalaze na ispunjenju svojih obaveza, treba osigurati potrebnu pomoć. Medicinskom osoblju mora biti omogućen slobodan pristup u bilo koje mjesto gdje je potrebna njihova pomoć. Medicinskom osoblju mora biti pružena potpuna profesionalna nezavisnost.

3. Obavljanje medicinske dužnosti i odgovornosti ni pod kojim uvjetima ne može se smatrati prekršajem. Liječniku nikada neće biti suđeno za čuvanje profesionalne tajne.

4. Medicinsko i pomoćno osoblje koje se nalazi na ispunjavanju svoje profesionalne dužnosti biti će identificirano na osnovu amblema sa crvenom zmijom i štapom na bijelom polju. Upotreba ovog amblema određena je posebnim pravilima.


Insistira se da je medicinska etika u vrijeme oružanih sukoba istovjetna sa medicinskom etikom u miru. Prema tome, na snazi su isti etički načela. Iz toga proizlazi da je primarna obaveza liječnika njegova profesionalna dužnost prema pacijentu. Pri njenom obavljanju liječnik treba se rukovoditi prvenstveno svojom savješću.


Kao neetički postupci navode se: savjeti, profilaktičke, dijagnostičke i terapijske procedure koje nisu u interesu pacijenta, zatim sve ono što slabi tjelesnu ili mentalnu snagu ljudskog bića, a nije terapijski opravdano i, najzad, zabranjuje se korištenje naučnog znanja da bi se ugrozio ili uništio život protivnika.


Eksperimenti na ljudima u vrijeme oružanih sukoba podliježu istim pravilima kao i u miru, ali su strogo zabranjeni na svim osobama lišenim slobode, posebno na civilnim i vojnim zarobljenicima kao i na civilnom stanovništvu okupiranih zemalja.


Mišljenja sam da nije dovoljno jasno naglašeno da rat može dovesti do velike masovne nesreće, katastrofe, sa velikim brojem žrtava i drugih razaranja. Po svojim posljedicama, ove nesreće i katastrofe podsjećaju na one elementarne (zemljotres, poplava itd.). U takvim situacijama ova pravila se moraju kombinirati sa onim koja se tiču elementarnih katastrofa.

